
A dialectoloxía tradicional galega estableceu que o galego está dividido en tres 
grandes bloques dialectais separados por isoglosas que percorren o territorio de 
norte a sur (Fernández Rei 1990). Os estudos dialectométricos dos últimos anos 
coinciden, polo xeral, con ese trazado xeolectal (Sousa 2006). En consecuencia, 
parece que existe unha maior distancia lingüística entre as falas occidentais e 
orientais ca entre as falas setentrionais e meridionais, mais en que grao? 
 
Neste traballo, partiremos da análise dialectométrica de Álvarez, Dubert e Sousa 
(2006) e empregaremos as mesmas ferramentas para, a partir dos datos fonéticos 
que eles empregaron, medir o grao de proximidade entre as catro falas máis 
periféricas da rede de puntos que se estableceu para o Atlas Lingüístico Galego. A 
partir do trazado de dous eixos, un que cruce Galiza de norte a sur (dende C-01 a 
O-31) e outro que a cruce de leste a oeste (C-45 a Le-2), analizaremos como se 
relacionan os seus extremos (se a distancia é maior nun que noutro, se existen 
zonas de chanzo…) e se a distancia lingüística se corresponde dalgún xeito coa 
distancia xeográfica. 

